ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1․Ընթացիկ իրավիճակը և իրավական ակտի ընդունման անհրաժեշտությունը

Հակակոռուպցիոն կոմիտեի և մինչդատական քրեական վարույթի նկատմամբ դատական վերահսկողության շրջանակներում ներկայացված միջնորդությունների և օպերատիվ-հետախուզական միջոցառումներ իրականացնելու մասին միջնորդությունների քննությունն իրականացնելու նպատակով քրեական մասնագիտացման առանձին դատավորների գործունեությունը 2021 թվականին ապահովելու նպատակով Երևան քաղաքի Մոսկովյան 1 և Հալաբյան 41ա շենքերում ընթացիկ նորոգման աշխատանքների համար Հայաստանի Հանրապետության կառավարության 2021 թվականի ապրիլի 22-ի թիվ 645-Ն որոշմամբ հատկացվել է 77,847․8հազ․ դրամ, որից՝ 30,600․0 հազ․ դրամը ուղղվել է Երևան քաղաքի Մոսկովյան 1 և 47,247․8 հազ․ դրամը՝ Հալաբյան 41ա շենքերի ընթացիկ նորոգման աշխատանքներին և տեխնիկական հսկողության իրականացմանը։ Ընթացիկ նորոգման աշխատանքները գրեթե ավարտվել են, սակայն կատարված աշխատանքների վերաբերյալ ՆԱԳՇԻՆ սահմանափակ պատասխանատվությամբ ընկերության կողմից ներկայացված ծավալաթերթի համաձայն լրացուցիչ անհրաժեշտ է 7,628․7 հազ․ դրամ։ Ընդ որում, լրացուցիչ աշխատանքները նախատեսվում է ձեռք բերել Գնումների մասին ՀՀ օրենքի 23-րդ հոդվածի 1-ին մասի 3-րդ բ ենթակետի համաձայն։ 
Միևնույն ժամանակ, Հայաստանի Հանրապետության կառավարության 2019 թվականի հոկտեմբերի 3-ի «Հայաստանի Հանրապետության հակակոռուպցիոն ռազմավարությունը և դրա իրականացման 2019-2022 թվականների միջոցառումների ծրագիրը հաստատելու մասին» N 1332-Ն որոշմամբ, ի թիվս այլնի, նախատեսվում է Հակակոռուպցիոն մասնագիտացված դատարանի ձևավորում, որն ապահովված է լինելու բավարար մարդկային, վարչական և նյութական ռեսուրսներով: Հակակոռուպցիոն մասնագիտացված դատարանի ձևավորման նպատակով 2021 թվականի ապրիլի 14-ին Ազգային ժողովի կողմից երկրորդ ընթերցմամբ և ամբողջությամբ ընդունվել են «Հայաստանի Հանրապետության դատական օրենսգիրք» սահմանադրական օրենքում փոփոխություններ և լրացումներ կատարելու մասին», «Ազգային ժողովի կանոնակարգ» սահմանադրական օրենքում լրացումներ կատարելու մասին» սահմանադրական օրենքները և հարակից օրենքների փաթեթը (այսուհետ՝ Օրենքների փաթեթ): Օրենքների փաթեթի համաձայն՝ Հակակոռուպցիոն մասնագիտացված դատարանը գործելու է առնվազն 15 դատավորի թվակազմով, զուգահեռաբար վերանայվել է վերաքննիչ և վճռաբեկ դատարանի դատավորների թվակազմը՝ ապահովելու հակակոռուպցիոն բնույթի գործերի՝ դատական պատշաճ քննությունը: Հարկ է նշել, որ Հակակոռուպցիոն մասնագիտացված դատարանի շենքային պայմանների ապահովմանն ուղղված աշխատանքների իրականացումը սկսվել էր դեռևս 2020 թվականից՝ առավել սեղմ ժամկետներում դրա ստեղծման անհրաժեշտությամբ պայմանավորված: Հակակոռուպցիոն մասնագիտացված  դատարանի ժամանակավոր տեղակայումն ապահովելու նպատակով աշխատանքներ են իրականացվել համապատասխան տարածքների հատկացման ուղղությամբ։ Մասնավորապես, ՀՀ կառավարության 2020 թվականի նոյեմբերի 27-ի N 1896-Ն որոշմանը համապատասխան՝ «Նորավանք» գիտակրթական հիմնադրամի գույքի կազմում հաշվառված ք. Երևան Գարեգին Նժդեհի 23/1 հասցեում գտնվող 1634,8 քառ. մետր շենքը և 0,18792 հեկտար հողամասն ամրացվել են Հայաստանի Հանրապետության արդարադատության նախարարությանը։ Նշված տարածքում հնարավոր է ապահովել շուրջ 8 դատավորների բնականոն գործունեությունը: Նշված շինության վերանորոգման և անհրաժեշտ միջոցների ապահովման նպատակով տարվել են հայտի նախագծման, մրցույթի նախապատրաստման և նշվածից բխող այլ աշխատանքներ: 

2․Առաջարկվող կարգավորման բնույթը

Գնումների մասին ՀՀ օրենքի 15-րդ հոդվածի 6-րդ մասի համաձայն կատարված գնումների արդյունքում ՀՀ արդարադատության նախարարության և ՆԱԳՇԻՆ սահմանափակ պատասխանատվությամբ ընկերության միջև կնքված պայմանագրի համաձայն Երևան քաղաքի Գարեգին Նժդեհի 23/1 հասցեում գտնվող 1634,8 քառ. մետր շենքի ընթացիկ նորոգման աշխատանքների նպատակով անհրաժեշտ է 50,450․0 հազ․ դրամ։ Միևնույն ժամանակ, նորոգման տեխնիկական հսկողության նպատակով նախատեսվում է 759.8 հազ․ դրամ /նորոգման գումարի 1.5 տոկոսը/։ Վերոգրյալի նպատակով, ինչպես նաև նկատի ունենալով, որ Հակակոռուպցիոն դատարանի նոր շենքի նախատեսված ծավալով շինարարությունը 2021 թվականին իրատեսական չէ, նախագծով առաջարկվում է «Հայաստանի Հանրապետության 2021 թվականի պետական բյուջեի մասին» օրենքով «1228․ Հակակոռուպցիոն քաղաքականության մշակում, ծրագրերի համակարգում և մոնիտորինգի իրականացում» ծրագրի «31002․ Հակակոռուպցիոն դատարանի շենքային պայմանների ապահովում» միջոցառման գծով հատկացված գումարներից նվազեցնել 58,838․5հազ․ դրամ։ Նվազեցվող գումարից 3,000․0 հազ․ դրամը նախատեսվում է ուղղել Երևան քաղաքի Մոսկովյան 1 և 4,628․7 հազ․ դրամը՝ Հալաբյան 41ա շենքերի ընթացիկ նորոգման աշխատանքների ավարտմանը, իսկ 51,209․8 հազ․դրամը՝ Հակակոռուպցիոն դատարանի համար Երևան քաղաքի Գարեգին Նժդեհի 23/1 հասցեում գտնվող 1634,8 քառ. մետր շենքի ընթացիկ նորոգման և տեխնիկական հսկողության իրականացմանը։ 
Նախագծով նախատեսված վերաբաշխման արդյունքում ՀՀ պետական բյուջեի հաշվին ֆինանսական միջոցների վերականգնման, ինչպես նաև լրացուցիչ ֆինանսկան միջոցների անհրաժեշտության չի առաջանա։
3․Ակնկալվող արդյունքը
Նախագծի ընդունմամբ ակնկալվում է ավարտել Հակակոռուպցիոն կոմիտեի և դատավորների թվաքանակի ավելացմամբ պայմանավորված Երևան քաղաքի Մոսկովյան 1 և Հալաբյան 41ա շենքերում ընթացիկ նորոգման աշխատանքները, ինչպես նաև ապահովել Արդարադատության նախարարության և ՆԱԳՇԻՆ սահմանափակ պատասխանատվությամբ ընկերության միջև 2021 թվականի հունիսի 28-ին կնքված ՀՀԱՆ-ԳՀԱՇՁԲ-21/24 ծածկագրով պետական գնման պայմանագրով նախատեսված գումարի վճարումը։ 
4.Նախագիծը մշակող պատասխանատու մարմինը

Որոշման նախագիծը մշակվել է Հայաստանի Հանրապետության արդարադատության նախարարության կողմից:

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին

ՀՀ կառավարության սույն որոշման նախագծի ընդունումը ՀՀ 2021 թվականի պետական բյուջեի եկամուտների և ծախսերի փոփոխության չի հանգեցնի:

6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

